
Jnanakalikastotram from Tripurarahasya

ತ್ರಿಪುರಾರಹಸ್ಯೋಕ್ತಂ ಜ್ಞಾನಕಲಿಕಾಸ್ತೋತ್ರಂ

ಶಿವೇ ದೇವಿ ಸಮ್ವಿತ್ಸುಧಾಸಾಗರಾಽಽತ್ಮ-
ಸ್ವರೂಪಾಽಸಿ ಸರ್ವಾಂತರಾಽಽತ್ಮೈಕರೂಪಾ .

ನ ಕಿಂಚಿದ್ ವಿನಾ ತ್ವತ್ಕಲಾಮಸ್ತಿ ಲೋಕೇ
ತತಃ ಸತ್ಸ್ವರೂಪಾಽಸಿ ಸತ್ಯೇಽಪ್ಯಸತ್ಯೇ .. 1..

ಅಸತ್ಯಂ ಪುನಃ ಸತ್ಯಮನ್ಯೇ ದ್ವಿರೂಪಂ
ದ್ವಯಾತೀತಮೇಕೇ ಜಗುಃ ಸರ್ವಮೇತತ್ .

ನ ತೇ ತಾಂ ವಿದುರ್ಮಾಯಯಾಮೋಹಿತಾಸ್ತೇ
ಚಿದಾನಂದರೂಪಾ ತ್ವಮೇವಾಽಸಿ ಸರ್ವಂ .. 2..

ಕ್ಷಣಾನಾಂ ಕ್ರಮೈಭಿನ್ನರೂಪಾಂ ಧರಾದ್ಯೌ-
ರ್ಮಿತಾಮಾಹುರೇಕೇ ತಮೋಮಾತ್ರರೂಪಾಂ .

ತಮೋದೀಪ್ತಿಸಂಭಿನ್ನರೂಪಾಂಚ ಶಾಂತ-
ಸ್ವರೂಪಾಂ ಮಹೇಶೀ ವಿದುಸ್ತ್ವಾಂ ನ ತೇಽಜ್ಞಾಃ .. 3..
ಶಿವಾದಿಕ್ಷಿತಿಪ್ರಾಂತತತ್ತ್ವಾವಲಿರ್ಯಾ
ವಿಚಿತ್ರಾ ಯದೀಯೇ ಶರೀರೇ ವಿಭಾತಿ .

ಪಟೇ ಚಿತ್ರಕಲ್ಪಾ ಜಲೇ ಸೇಂದುತಾರಾ
ನಭೋವತ್ಪರಾ ಸಾ ತ್ವಮೇವಾಽಸಿ ಸರ್ವಾ .. 4..

ಅಭಿನ್ನಂ ವಿಭಿನ್ನಂ ಬಹಿರ್ವಾಽನ್ತರೇ ವಾ
ವಿಭಾತಿ ಪ್ರಕಾಶಸ್ತಮೋ ವಾಽಪಿ ಸರ್ವಂ .

ಋತೇ ತ್ವಾಂ ಚಿತಿಂ ಯೇನ ನೋ ಭಾತಿ ಕಿಂಚಿತ್
ತತಸ್ತ್ವಂ ಸಮಸ್ತಂ ನ ಕಿಂಚಿತ್ವದನ್ಯತ್ .. 5..

ನಿರುಧ್ಯಾಽನ್ತರಂಗಂ ವಿಲಾಪ್ಯಾಽಕ್ಷಸಂಘಂ
ಪರಿತ್ಯಜ್ಯ ಸರ್ವತ್ರ ಕಾಮಾದಿಭಾವಂ .

ಸ್ಥಿತಾನಾಂ ಮಹಾಯೋಗಿನಾಂ ಚಿತ್ತಭೂಮೌ
ಚಿದಾನಂದರೂಪಾ ತ್ವಮೇಕಾ ವಿಭಾಸಿ .. 6..

ತಥಾಽನ್ಯೇ ಮನಃ ಸೇಂದ್ರಿಯಂ ಸಂಚರಚ್ಚಾ-
ಽಪ್ಯಸಂಯಮ್ಯತನ್ಮಾರ್ಗಕೇಜಾಗರೂಕಾಃ .

ಸ್ವಸಮ್ವಿತ್ಸುಧಾಽಽದರ್ಶದೇಹೇ ಸ್ಫುರಂತಂ
ಮಹಾಯೋಗಿನಾಥಾಃ ಪ್ರಪಶ್ಯಂತಿ ಸರ್ವಂ .. 7..

ನಿರುಕ್ತೇ ಮಹಾಸಾರಮಾರ್ಗೇಽತಿಸೂಕ್ಷ್ಮೇ
ಗತಿಂ ಯೇ ನ ವಿಂದಂತಿ ಮೂಢಸ್ವಭಾವಾಃ .
ಜನಾನ್ ತಾನ್ ಸಮುದ್ಧರ್ತುಮಕ್ಷಾವಗಮ್ಯಂ
ಬಹಿಃ ಸ್ಥೂಲರೂಪಂ ವಿಭಿನ್ನಂ ವಿಭರ್ಷಿ .. 8..

ತದಾರಾಧನೇಽನೇಕಮಾರ್ಗಾನ್ ವಿಚಿತ್ರಾನ್
ವಿಧಾಯಾಽಥ ಮಾರ್ಗೇಣ ಕೇನಾಪಿಯಾಂತಂ .

ನದೀವಾರಿ ಸಿಂಧುರ್ಯಥಾ ಸ್ವೀಕರೋತಿ
ಪ್ರದಾಯ ಸ್ವಭಾವಂ ನು ಸ್ವಾತ್ಮೀಕರೋಷಿ .. 9..

ತಥಾತಾಸುಮೂರ್ತಿಷ್ವನೇಕಾಸು ಮುಖ್ಯಾ
ಧನುರ್ಬಾಣಪಾಶಾಂಕಶಾಢ್ಯೈವಮೂರ್ತಿಃ .
ಶರೀರೇಷು ಮೂರ್ಧೇವಯೇ ತಾಂ ಭಜೇಯು-
ರ್ಜನಾಸ್ತ್ರೈಪುರೀಂ ಮೂರ್ತಿಮತ್ಯುತ್ತಮಾಸ್ತೇ .. 10..

ಜನಾನ್ ದುಃಖಸಿಂಧೋಃ ಸಮುದ್ಧರ್ತುಕಾಮಾ
ಪಥಸ್ತಾನನೇಕಾನ್ ಪ್ರದಿಶ್ಯ ಪ್ರಕೃಷ್ಟಾನ್ .

ದಯಾರ್ದ್ರಸ್ವಭಾವೇತಿ ವಿಖ್ಯಾತಕೀರ್ತಿ
ಸ್ತ್ವಮೇಕೈವ ಪೂಜ್ಯಾ ಪರಾಶಕ್ತಿರೂಪಾ .. 11..

ಸದಾ ತೇ ಪದಾಬ್ಜೇ ಮನಃಷಟ್ಪದೋ ಮೇ
ಪಿಬಂಸ್ತದ್ರಸನ್ನಿರ್ವೃತಃಸಂಸ್ಥಿತೋಽಸ್ತು .
ಇತಿ ಪ್ರಾರ್ಥನಾಂ ಮೇ ನಿಶಮ್ಯಾಽಽಶು ಮಾತ-
ರ್ವಿಧೇಹಿ ಸ್ವದೃಷ್ಟಿಂ ದಯಾರ್ದ್ರಾಮಪೀಷತ್ .. 12..

ಇತಿ ಸಂಸ್ತುತ್ಯ ಸಾ ಗೌರೀ ತ್ರಿಪುರಾಂ ಪರಮೇಶ್ವರೀಂ .

ಸ್ತೋತ್ರೇಣ ಜ್ಞಾನಕಲಿಕಾಖ್ಯೇನ ಧ್ಯಾನಂ ಸಮಾಸ್ಥಿತಾ .. 13..

ಇತಿ ಜ್ಞಾನಕಲಿಕಾಸ್ತೋತ್ರಂ ಸಂಪೂರ್ಣಂ .

